
JESENJE PUTOVANJE
Jednom Si me probudio u dolini snova razigran 

i nasmijan.

Bijah zbunjen ljepotom igre, očaran sjajem ukrasa...

Jednom sam usnuo snom o Tebi.

I sebi !

U svojoj igri primijetio Si da me nema.

Poslao Si glasnika da me traži.

Spavao sam.

Poslao Si prijatelja.

Sanjao sam.

Na poslijetku  došao Si sam, rekavši:

Igra bez tebe tužna je, hodi da se igramo...

Bio sam ljubomoran kad Si se igrao a ja stojao sa strane.

Pitao sam zar je tako okrutno Tvoje srce ?

Ti  dozvoljavaš da VIDIMO ali ne i da IMAMO...

Ti dozvoljavaš da čeznemo, ali i da čežnja nikad utočište ne pronadje svoje.

Zato me je zov TVOJ morio danima, godinama.

O  zaista okrutna je takva igra sudbine, rekao sam, i zaplakao gorko i neutješno.

Znaš li zašto sam se plašio  našeg susreta ?

Bilo me je strah !

Ti znaš  čega se zaljubljeni najviše boji od dugo čekanog susreta.

Da će izreći pogrešne riječi koje će raniti dušu kopljima otrovnim, da će biti ravnodušan baš u trenutku koji traži uzbuđenost, da će skamenjenost zasjeniti drhtaj koji je potvrda ljubavi i završetka dugog čekanja.

Da li znaš prijatelju moj kako je kad se u duši sretnu strah i ljubav, čežnja i rastajanje, dozivanje i odvojenost.

Da li znaš kolika  praznina odjekuje dušom koju čežnja ranjava  ?

Ne znaš ?

Zamisli onda vatru jaku kao milion sunaca kako ti dušom izgara stvarajući bol koju ništa, ali baš ništa ne može ugasiti.

Zamisli nektar besmrtnosti kako nakon svakog trenutka bola donosi slast od koje želiš još.

Zamisli kako lutaš milionima života, a tvoja ljubav utočište nema.

Odazvao sam se putem kojim se oduvijek putovalo, nikud odlazilo, samo vraćalo!

Odnekle iz zemlje BHARATA (Indija)  sve se  dešavalo.

Sada znam šta su govorili mudraci kad su zapisali:

SA JEDNOG MJESTA SVE POČINJE !

NA TOM ISTOM MJESTU SVE SE I ZAVRŠAVA

Da li ćeš mi vjerovati ako ti kažem da nisam bio iznenađen mirisom tamjana, začina i toplinom podneblja ?

Da li ćeš mi vjerovati ako ti kažem da me nije zapanjila pjesma pjevača na ulicama, topla noć i ljudi koji spavaju ispod otvorenog neba ?

Da li ćeš mi vjerovati ako ti kažem da me rijeka ljudi nije zbunila. Nepregledna rijeka ljudi, muškarci obučeni u jednostavnu, siromašnu ili bogatu tradicionalnu odjeću, žene  skrivene šarenim sarijima...

Nadam se da razumiješ kada ti kažem da sam bio zbunjen sam od sebe.

Nisam mogao vjerovati da se ovdje, tako daleko od mjesta gdje sam rodjen, zapravo vratih  domu  svome !

Ti znaš zašto sam zaplakao kad zagrlih mermerni stub u Tvom hramu ! 

Ti možeš reći da li je to bilo pretvaranje ili je sa jednog mjesta  potekla sva tuga samoće  u kojoj sam ja bez Tebe, a Ti me dozivaš životima.

Ti znaš zašto su potekli stihovi prve pjesme na obali Yamune.

O Yamuna.

Znam da je bio samo tren

a ja se nisam poklonio.

Valovima svojim speri mi vid

da vidim sa čijih

stopala otičeš.

Kapima svojim pročisti sluh

da čujem  pjesmu ljubavi

i dozivanja.

O Yamuna,

prašinom sa Tvojih obala

sprao bih lice i odjeću,

kad bi bilo od srca.

Žeđ gasio

nemirnim talasima,

kad bi samo bilo 

od srca.

O Yamuna,

ne daj mi da  snim

i zaboravim,

Kap...

Miris...

Odsjaj...

Mokri dodir  na licu.

O Yamuna,

srce jadikuje :

« Govinda,

čežnjom si me kaznio

jer ne znadoh voljeti» ...

(01.10.1998. Delhi, Durga Puja festival, prvi susret sa tajnom nad tajnama.)

Ja sam znao da pozivaš ali nisam znao da ljepota ranjava  kad nisi spreman vidjeti.

Da najslađi nektar postaje otrov kad  nisi spreman kušati.

Da najljepša i najmelodičnija pjesma postaje jadikovka nedostojna svečanog trenutka...

Bila je važna samo pjesma.

Ti Si se sigurno smiješio kad su se u noći pobjede dobra nad zlom, u mojoj duši sukobili radost i strah, smiraj i nesreća, uzbuđenje i ravnodušnost. 

Ti Si se sigurno smiješio kad  sam zatvorenih očiju sagledao sve čime si me darivao. Ti si se sigurno smiješio kad me pogled  dotakao i suza na licu ostavila trag.

Ti si se smješio a ja ostadoh  zauvijek zarobljen...

Ti znaš šta me je  zbunilo tih dana...

Palme  u parkovima, beskrajni ljudi na ulici.

Pijace na kojima se moraš cjenjkati, da ne bude ONAKO.

I vozači u rikšama da mjesta učine lijepim a putnike važnim.

I sedam velikih hramova svaki  različit, a u svakom se pjeva istom Gospodaru.

I odjeća,  jednostava da jednostavnija ne može biti.

I osmijeh !

Kuda god sam pogledao smiješilo se jedno lice. Šta li mi  bi te ga ne prepoznah, ne shvatih čime se okitio ?

Šta me je zbunilo ?

Možda tuga u mojoj duši ?

Ja sam znao da Si me zvao.

Ja sam znao da Si Ti znao kad će se zbiti naš susret.

Ja sam znao da ću biti uzbudjen...

Ali nikada, nikada nisam mogao znati da ljepota može biti tako lijepa, da srce može zadrhtati tako jako i da će samo jedan osmijeh donijeti odgovor na sva pitanja moga života...

Ako neću zapjevati

ne daj mi da vidim,

ako neću doći ne pozivaj me sebi...

O Crnpurasti,

kakvu čaroliju stvaraš

kad može srušiti zidove 

tvrđave srca koju davno sazdah.

Jer...

Ti vidiš moć i nemoć !

Ti vidiš kad se sve  završava

i zašto se ljubavi bojim.

Jer...

Mudraci su zapisali

da je zaljubljenost poput plama.

Čežnjom sagara i poznato

i skriveno.

Neće se ruke u molitvu sklopiti

zbog zaborava.

Neće srce bdjeti u tišini osluškujući

zbog samozaljubljenosti...

O Crnpurasti,

kakvu  čaroliju stvaraš

kad može srušiti iluziju

za koju još do juče vjerovah

da je JA...

(03.10.1998. Delhi, Hotelska soba, pet sati u jednom jutru kad su se spojile sve molitve  iz hramova.  U indiji,  svaka kuća, svaka prodavnica je hram .)

Pitao sam se hoću li Ti znati prići.

Sjećam se kako sam drhtao kad smo se približili domu tvome, hramu sa tri velike kupole ukrašene umijećem graditelja.

Sjećam se čarobnih svjetala u jednom sumraku.

Sjećam se,  sveta pjesma bijaše utihnula kad se vrata otvoriše.

Sjećam se zvuka  koraka kad me dovedoše.

I kad se moj pogled iskrao i pogledao...

A onda stao zamućem suzama...

Ti Si zvao, ja sam došao, ali mi nisi rekao i ja nisam znao da Si tako lijep ! Nisi mi rekao i ja nisam znao da ćeš me prokleti najljepšom i najtežom kletvom od svih, da zbog tog jednog jedinog pogleda više nikada  mirnim snom ne usnim. Nisi mi rekao i ja nisam znao da ću biti tako siromašan  da Ti ništa nemam dati.  Samo pružene ruke i molitvu moju. Nisi mi rekao i ja nisam znao  da ćeš mi dušu zauvijek okovati u sedam lanaca sa sedam katanaca,  i sedam koraka ljubavi.

Prvim se zaljubih u Tvoje obrede.

I to ljubav je – rekao Si !

Drugim se zaljubih u Tvoje knjige.

Baš divno što želiš znati o Meni – rekao Si !

Trećim se zaljubih u Tvoje Sveprisustvo .

Lijepo je što Me želiš upoznati – rekao Si !

Četvrtim se zaljubih u Tebe !

Moja ljubav bezuslovna je – rekao Si !

Petim korakom  ljubav me počela moriti i sagarati !

Rekoh li ti da je Moja ljubav  bezuslovna- ponovio si !

Šestim korakom cijeli svijet postade rastajanje,  a rastajanje  i smrt podjednaki  su  velikoj ljubavi.

Ja ti ništa nisam obećao a ti me voliš. Ničim ti se ne mogu odužiti- rekao Si!

Sedmim korakom htjedoh  o ljubavi  pjevati i drugima.

Kuda god da  ideš  Mene ćeš sresti, to je obećanje Moje  – rekao  Si...

Ponizan budi ume

da osmjehom slatkim

kupa te Gospodar...

Gle sjaja lotosovih stopala,

ljepote – osvaja !

Ponizan budi !

Smiren budi  ume

da čuješ Gospodara

kad zapjeva

i zapleše rukama uzdignutim.

Smiren budi

da zapjevaš sa njim...

Pokloni se ume !

Gle Gospodara - poziva !

Gle, srce se odaziva !

(03.10.1998, Hare Krišna Hram u Delhiju – sumrak ! Prvi pogled na Božanstva koja nikada neću zaboraviti. )

Koračao sam putevima duše i našao pustinju žednu kiša svijet sagoren čekanjem, strahom  i oklijevanjem.

Ne znam da li sam Te dozivao ali sam ugledao put  protkan zvijezdama ogrtač od snova i želja, i kiptar moći na dohvat ruke.

Čega bi se odrekao a šta prihvatio – pitao Si ?
Kiptar – šta će mi, njime ne mogodoh razgrnuti tugu  što bijaše moj vjerni saputnik cijeloga života.

Ogrtač  od snova i želja – šta će mi, njime ne mogodoh zadržati sve prijatelje, drage i mile saputnike, zato se rastajah mnogo puta.

Put protkan zvijezdama odabrah i rekoh Ti :

SADA ZNAM KAKO IZGLEDA UMRIJETI OD LJUBAVI...

Jutro i sumrak u palati Nemran ,

spojeni u jednu,

samo jednu nit...

O Govinda !

Tišina zbunjuje

titraj zelenih šuma

sred pustinje veseli.

Gdje i u kojem snu

vidjeh istu igru prirode.

Čuo sam zov kraljeva

šum sarija

kliktanje paunova

i titraj zavjesa i plamenova.

O Govinda,

samo  se Ti možeš igrati 

takvom ljepotom.

Čuo sam zveket nanogvica

tanani hod,

žubor lišća

i zalazak rumenog sunca.

Čuo sam sebe kako

budan snove dozivam

i zaplakao :

SADA ZNAM, SADA ZNAM !

OVAKO JE

UMRIJETI OD LJUBAVI !

( 06.9.1998. Na krovu palate Neemran. Čujem samo zvuk pustinje, topao vjetar miluje  lice i podsjeća  da sam to jednom, negdje već vidio ! )

Zalaskom sunca

iza polusrušenog krova,

pozvao Si me.

Ja se odazvao nisam.

Ispruženom rukom siromašnog

i sretnog prosjaka,

učio Si me.

Ja nisam naučio.

Toplim zrakom,

titrajem vjetra

snove Si rastjerivao.

Ja zaspao pa se ne budim.

O svjetlo rumenog sunca

titraju večernjeg neba,

kuda će me jednom

odvesti prašnjavi puti ?

O pružena ruko siromašnog

i sretnog prosjaka !

Isprosi Gospodaru

blagoslov i za mene !

(09.10.1998. Jedan zalazak sunca u Delhiju, posmatran kroz prozor hotelske sobe. Jedna neobična spoznaja na sasvim običnom mjestu )

Znam da si jednom rekao : « Svi me traže u ljubavi  « !

Znam da sam  pitao : « I u onoj koja nije vječna « ?

Da , ljubav, Moj je dar, samo ga Ja mogu darivati bez razloga i u igri, 

rekao Si.

Meni Si darivao igru dozivanja kojoj sam se nadao.

Meni Si darivao snagu buđenja koje Si obećao.

Meni Si darivao tajnu nad tajnama.

Meni Si darivao obećanje koje se ispunjava i put koji se otvara...

Iščekivanje.

I zov !

Da li je to privid samo

ili neko zaista

šapuće ime moje ?

O Govinda,

znam da me zoveš,

životima.

Znam da me čekaš od vječnosti,

i gle ne mogu  Ti se odazvati.

Išćekivanje.

I Zov !

Da li je to privid samo

ili neko zaista

šapuće ime moje ?

O Govinda,

kad bih Ti se samo mogao

odazvati.

I pokloniti...

(10.10.1998, Delhi, u jednom parku kojim su se šetali plavičasti paunovi, neuznemireni brojnim žiteljima koji su savršeno mirno odmarali pod 

drvećem.)

Ispružena ruka  sadhua

i poziv sluge...
«O, Ganga, milost podari « !

Da li su  talasi ispjevali sveti OM

skriven pogledom Gospodara ?

Kako je okrutna igra sudbine

kad  podari dodir

i oslijepi tragača...

O, Ganga !

Hramovi slave.

O, Ganga !

Kapi ponude.

O, Ganga !

Ghee lampe žure u daljinu.

O, Ganga !

Da li se sunce sumrakom kupalo

ili oko blistalo ?

Da li sam drhtao od uzvišenog

dodira talasa i kapi,

ili se Lotosoliki igrao !?
( 10.10.1998. Rjeka Ganga – Rišikeš, mali gradić podno Himalaya. Svete mantre i melodične pjesme odjekuju.Spoznaja ljepote prožima moje srce. Samo Jedan se može igrati takvom ljepotom)

Jednom sam usnuo  san.

Putnik je išao put oltara Tvoga, lica  ozarenog sred susreta željenog...

Šta želiš da Mu kažem i koja je najljepša pjesma koju pjeva duša tvoja ?

Zašto me je prokleo da lutam životima i u svakom od njih Njega ugledam samo za tren a onda se izgubim u snovima – htjedoh reći !

Zašto me kažnjava čežnjom a ne nagradi ispunjenjem – htjedoh reći !

Zašto pokaza ljubav a onda je zaogrnu skrivanjem, kad takva ljubav vatra je što mori i sagara, što liječi i ubija – htjedoh reći !

A onda duše ispunjene do utrnuća, rekoh samo – reci Mu da Ga volim ...

O Govinda...

Okrutno je  jutro rumeno

kad  čežnjom poziva

a žeđ ne gasi !

Okrutni su pusti puti

kad vode domu

a  povratka i putnika nema !

Okrutna je frula

kad svira

i niti duše dira.

Melodiju znam

ali ne pjevam !

Okrutno je stvaranje

kad stvori srce  da

mi dušu robi životima.

O, Govinda...

(11.10.1998. Delhi, u prastarom automobilu AMBASADOR, koji još uvijek ide kao NOV- rekli su nam ponosni vozači. Sasvim iznenada odlučili smo krenuti u susret Vrindavanu, najsvetijem i najtajnijem mjestu na planeti )

Još uvijek osjećam čežnju prašnjavih puteva kad si me pozvao da

vidim srce Tvoje.

Još uvijek se sjećam kako je strepilo srce moje...

VRNDAVAN !

Skroman i sakriven.

Da vidiš samo ako ti se podari.

Mislio sam ovo je mjesto gdje počinju i završavaju se snovi, gdje sumrak donosi buđenje a buđenje oživljava baš sve snove.

Mislio sam ovdje će se razotkriti  život  cijeli.

Mislio sam ovo je mjesto što dušu i srce razdvaja, i kako se  baš na ovakav način ljubav osvaja.

Mislio sam da ti nosim stotinu darova na dar.

Al' kad bijaše poznat put, kad se lica prijatelja zaboravljenih nasmješiše Ti me prosjakom učini rekavši :

Ovo su vječno zaljubljeni možeš li tako voljeti ?

Radhe - Šyam !

I treper paunova

dok gaze travu !

Radje - Šyam !

I pogled svetih krava

dok odmiču !

Radhe - Šyam !

I suza u oku !

Čežnja u srcu !

Sumnja u umu ...

O Govinda

da li si tu ?

O Lotosoliki

da li si tu ?

Radhe - Šyam !

i smireno lice

slučajnog prolaznika ...

Radhe – Šyam

i zvuk frule i mantre

u daljini...

Radhe - Šyam !

I bijeli mermer

poziva...

I sumrak podsjeća !

I kapi kunde

nose van granica vremena !

I suza u oku...

O Govinda

da li si zaista tu ?

O Govinda

da li sam ja zaista tu ?

(12.10.1998. Vrndavan, prvi put prolazim prašnjavim putevima malog grada za kojeg se kaže, ovdje se ne dolazi, moraš biti pozvan. Samo jedna misao prolazila je mojim srcem – kako je veličanstveno biti – POZVAN ! )
Bio sam prvi put na mjestu sazdanom od želja ljubavi.

I vidio prosjake zaljubljenog pogleda.

I vidio pastire zaljubljenog pogleda.

I vidio kupole prastarih hramova kako ih zaljubljeni pogledi miluju.

I vidio bazare i prolaznike zaljubljenih pogleda.

I vidio svete krave  zaljubljenog pogleda.

I vidio drveće  očarano zaljubljenim pogledima.

I vidio sebe kako se pitam:  Da li je to igra već počela ?

O, pozovi me...

I kad gledam

i ne čujem.

I kad ćutim

i snujem.

Kada ćeš me pozvati ?

Da li ću spreman biti ?

O, pozovi me...

I kad volim

i  mrzim.

I kad služim

i slutim.

Kada ćeš me pozvati ?

Da li  ću spreman biti ?

Sumrakom,

poj ptica remetio je šum jezera.

Sveta prašina i zvuk koraka

bijahu svjedoci...

Zaplakah ...

Pozovi me

i učini da se odazovem !
(12.10.1998. Krišna Balaram Mandir . U jednom trenutku vrijeme je stalo. Božanstva se smiješe sa oltara a ja se pitam, gdje sam to već vidio, shvativši da  duša oduvijek zna.)

Potopljena duša jadikuje

i oplakuje sudbinu.

O Radha Kund

čime si me darivalo ?

Toplinom grijalo,

šumom talasa usnulog budilo,

prozirnim čarom svjetlo palilo .

O Radha Kund,

čime si me darivalo ?

Svetom rukom sadhua,

mirom tišine u najtajnijoj

i najljepšoj noći,

žamorom hodočasnika što

čekaju čas rodjenja

da se vodama poklone.

O Radha Kunda

čime si me  darivalo ?
Titrajem ghee lampi

potopljenim garlandima

i cvijećem usnulima na nemirnim  talasima.

Mirisom insensa sa ljubavlju.

O  Radha Kund

čime si me  darivalo ?

Jednom davno Gospodar

se ovdje igrao.

Bila je ukosnica Njegove Najdraže

bile su svete rijeke

i zabava !

Jednom davno Gospodar se igrao

i zaigrao zauvijek !

Potopljenja duša jadikuje;

Radha Kund

čime si me darivalo?

(12.10.1998. Radha Kund – Vrdnavan.  I duhovno srce ima srce. Učinilo mi se da za trenutak čujem njegove otkucaje. )

Ako je zora rađanje  a noć  umiranje, sumrak je  čežnja i rastajanje.

Često sam tražio lik Tvoj, blistavo oko i osmjeh.  Često sam mislio radostan bih bio da sam došao sa manje čežnje.

I često se sebi smijah pitajući : «Zar bi igra bila tako lijepa da je tako « !

Prosipa li svjetiljka zrake svoje

Izmeđ' grana tek pokislog lišća

il' neko igru igra

svjetlucavim kapima ?

Razgone li usnule ptice

pjesmom buđenja sjećanje moje

ili odjekuju  sumrakom daljnine ?

Vrindavan, Vrindavan,

šapućem najslađe ime.
Smješe li se Lotosolike oči

dok se skrivaju

u zanosu neuhvatljivog plesa ?

Vode li u zaborav

tragovi bosih stopala

što ih odvode daljine ?

Vrindavan, Vrindavan,

šapućem najslađe ime..
Kome igraju sjenke

vedre noći poslije kiše;

U lokvama vode

ko će ogledati svoj lik

dok svjetla gase daljine ?

Vrindavan, Vrindavan,

šapućem najslađe ime.
Koga drveće imenom poziva

ko se na Ime odaziva;

Radhe Šyam
Radhe Šyam !

Rikša vozači odvode putnike

nestajući  kroz daljine ;

Vrindavan, o  Vrindavan,

šapućem najslađe ime

i obaram pogled od stida i tuge.

(17.10.1998. Vrndavan. Koračam pored hrama Šri Balaji, odjekuje pjesma napuštenih udovica, sjetna i daleka. Neko mi reče da ta pjesma govori o mjestu vječitog rastajanja i susretu koji srce osvaja.)

Za onog čiji život ne poznaje smisao, nada znači odgovor na oklijevanje.

Za onoga ko je zaljubljen nada je prijatelj i neprijatelj. 

Jer, gdje je utjeha kad se pogled sa željom i žudnjom susretne i kad  ga suze orose i učine nejasnim.

Znaš li koja je prva misao onoga ko se susreo sa svim za čim čeznuo je, znaš li  što misli i čime se ranjava srce njegovo ?

Trenutkom rastajanja koji će sasvim sigurno doći u svijetu rastanja !

Molećivi osmjeh

prosjaka – sadhua 

i pozdrav sklopljenih ruku.

Želio je mlijeko.

Toplo mlijeko

u hladno veče.

Toplo mlijeko

prije sna o Gospodaru.

Koštalo je malo,

da ruka posegne u srce

i nauči šta je davanje.

Topli osmjeh

prosjaka – sadhua !

U zamjenu za topli bagoslov,

i topli osjećaj duše.
(Vrndavan, Krishna Balaram Mandir. 21.10.1998 Mala radnjica gdje se prodaje mlijeko u glinenim čašama. Krave nemarno lutaju oko hodočasnika, ulicom se prostire tišina. Negdje u daljini odjekuju svete pjesme a ja se pitam : « Da li je ovako izgledao počinak Gospodara kada se sa pastirima vraćao domu svome «? )

Moje oči zagledane u prošlost otkriše razloge moje posjete. 

Pozvao Si me da vidim dom Tvoj i sve ono čega se odricah godinama.

Moje duša zajeca neutješno.

Zar je zaista najteža ona kazna  koju sami sebi  određujemo ?

Moje tijelo zadrhta nemoćno.

Kako sad da Ti pridjem kad ti nemam ništa dati ?

Evo pružene ruke

i koraci tihi

ko da me je strah !

O, učitelju vijenac cvijeća  ti donosim

da pokušam reći hvala...

Obdari me vizijom znanja !

O, Najdraži,

uzdignutih ruku,

da li se to smješite  slabosti

ili strepnji mojoj,

evo  vijenci cvijeća i  za vas !

Obdarite me poniznošću

koja radja radost i jednostavnost.

O, odsjaju vječnih zabava...

Da li je vrijeme prošlo već ?

Koliko dugo me nema

da ko sluga osvanem ?

Evo vijence cvijeća vam  poklanjam !

Obdarite me snagom da pobijedim sebe.

O Krišna, O Radhika...

Strepim i  drhtim

koracima tiho prilazim,

da san ne uznemirim,

ljubav da ne remetim.

Vijenci  cvijeća i za vas.

Obdarite me putem

kojim ću se jednom

vratiti...
(Vrndavan, Krišna Balaram mandir,  21.10. 1998. (20.30 ), prinosim vijence cvijeća na ponudu. Kao nikad do tada bijaše mi jasno koliko je Gospodar milostiv i kako nemam ništa za dar. )

O srce moje!  Šapatom, tiho pronađi puteve svoje. Ti znaš da On nikada obećanje ne ostavlja neispunjeno, pa zašto se onda strahom sakrivaš ?

Ljubav, vatra je što sagara  sve što skriveno je da čista istina oltare sagradi u dnu duše, pa zašto onda oklijevanje tvoje ?

O srce moje, nije li te čekanje umorilo, nisu li istine ispisane već odavno? Čemu onda  zbunjenost u trenutku tišine koja te žedna biserima poji ?

Mir, zvijezde sjaje

tek probuđenim snom,

usnuli žamor ptica

donosi smiraj,

prohaldni vjetar

osvježava zemllju zabava.

Mir, Najdraži spava...

Dvije svete krave

traže pogodno mjesto,

jesen žiri ruke,

mjesec prosipa blijede

zrake zemljom zabava...

Mir, Crnpurasti spava !

Drveće drhti noćnim snom

pozivajući Radhe – Šyam,

bosa stopala tiho odmiču

da ne probude,

san se spušta zemljom zabava.

Mir, Lotosoliki spava.

Samo ja drhtim

i nema mi sna !

Prošao je još jedan dan

a ja nisam našao

ono što sam tražio !

(Vrndavan – na putu kroz drvored prema ašramu. 21.10. 1998, u 21.30 u veče. Ja se sjećam .)

Jednom davno nemir mi donio san. Znam da sam slušao svete pjesme kako odjekuju prozirnim hramovima čiju veličinu nije bilo moguće sagledati. Znam da sam podignuo ruke svoje i pitao se  da li će me ljubav koja sve sagara ikada nagraditi prisustvom svojim.

Znam da sam ugledao Tvoj lik sazdan od ljubavi. Ti i pokazuješ Svoj lik očima ljubavi da imaju šta vidjeti i suzama okupati.

Znam da sam u snu proklinjao san pitajući: «Ljubav ! Zar je najokrutniji gospodar duše, koji ne ostavlja  ni tren radosti za onoga kojeg je traganje učinilo dalekim «?

Znam da me osmjeh Tvoj sred tanana sna ranio hiljadama  vrhova otrovnih strijela i kopalja. 

Znam da se život učini tek kapljom sazdanom od biserne suze što  čežnjom ponekad poteče.

Znam da se sve radosti moje samo čekanjem učiniše, a čekanje i čežnja, odvojenost i samovanje, zaljubljenom su gori nego sama smrt i umiranje.

Budiš me jutrom

ja se probudio nisam.

Odkud taj cvrkut ptica

kao da ga ne čuh nikad prije, 

šum  rascvjetalih grmova

i nemirnog drveća,

topli roti i miris putera

drhtava ruka Vrjbasiya ?

I sreća !?

O svjetlo mojih očiju,

zar su  rođenje i smrt

ista odijela besmrtnog bića ?

Daruješ me snom,

a ja sanjah samoću.

Svakoga dana

rastajah se u svijetu rastajanja.

Kako ne vidjeh ranije ovaj mir,

jutro, tek poneki šum ?

Tihi žamor sadhua

i osmjeh Vrjbasiya ?

O svjetlo mojih očiju,

Zar su  rođenje i smrt

ista odijela besmrtnog bića ?

Svega je bilo dosta !

I  jutra i rotija,

jednostavnog sabjiya, sadhua

i osmjeha Vrjbasiya...

Svega je bilo dosta.

Samo te ja ostah željan...

(22.10.1998. Na jednoj livadi u jednom jutru , doručkovasmo skromno  sa žiteljima Vrndavana. Ja ni danas ne znam zašto sam tada imao osjećaj da sam najbogatiji čovjek na svijetu.  )

O srce moje !

Znam koje te misli more i zašto se oči orose kapima bistrim kad uzdah okonča sjećanje.

Ne reci nikad !

Ne reci razloge radosti svoje jer takve vatre poznate su onima koji i sami izgaraše.

Ne reci nikad !

Ne reci razloge tuge svoje jer takvi talasi poznati su samo onima koji dno čežnje taknuše. A čežnja bezdan je zastražujući.

Ne reci nikad !

Ne reci nikad kako žare ukrasi kojima si se okitilo jer takvi tragovi poznati su samo onima koji se beskonačnog lutanja umoriše,  i koje tajnoviti dodir dirnu u samo dno duše.
Poklonom s Radha Kunda

tilakom tamnoputim

zadužio Si me !

A ja ništa, baš ništa što bi  Ti želio

nemadoh  dati...

Osmjehom  zaljubljenih Vrjbasiya,

veselim kupanjem dječaka u jezerima,

žamorom i slatkim prasadamom

pročistio Si me !

A ja ništa, baš ništa što bi  Ti želio

nemadoh  dati...

Mirisom Kusum Sarowara

pjevom ptica u niskom letu,

dozivanjem krava što pasu rijetku travu

i pujarija što priliku za razgovor traži,

stvorio Si osjećaj bezvremena u srcu mom !

A ja ništa, baš ništa što bi Ti  želio

nemadoh dati...

Cvijećem jarkih boja brda Govradhan

prašinom sa puta,

paunovim perjem odbačenim

ko' ukras kraljeva,

izvorom sa koga šareni sariji

odnose vodu

učinio Si da vidim !

A ja ništa, baš ništa što bi Ti  želio

nemadoh  dati...

Svetim vodama Govinda jezera

znatiželjim pogledom sadhua

i jednostavnih žitelja,

podsjetio si me da

ovom svijetu rastajanja ne pripadam.

A ja ništa, baš ništa što bi  Ti želio

nemadoh  da Ti dam...

Zelenilom Manasa Gange

U kome se kupaju kupole

usnulih hramova

otrgnute rukom vremena od zaborava,

upitao si zašto lutam.

A ja ništa, baš ništa što bi  Ti želio

nemadoh  da Ti dam...

Malim kućicama od kamenja

kojima hodočasnici iskazuju

želju za povratkom,

malom kućicom od kamena

koju napravih i ja;

Upitao si me:

«Zar ne vidiš da Ja samo želim

tvoju ljubav što skrivaš  je životima» !?

(23.10.1998. Sveto hodočašče i obilazak najsvetijih mjesta u blizini Vrndavana, brda Govardhana, svetih jezera Kusum Sarowar, Manasa Ganga, Govinda jezera.  U samo jednom trenu progovorih sa dušom i shvatih šta je davanje. )

U jednom selu živio je jedan starac za kojeg se znalo da sakriva  blago čije granice nisu poznate. I pored sveg blaga živio je od danas do sutra, moleći dobre ljude da mu udijele hranu i milostinju.

«Gdje ti je tvoje blago»,  upitaše ga žitelji jednom, ne mogavši više gledati da se tako bogat čovjek toliko ponižava.

«Moje blago pokradeno je», reče ubogi starac i zaplaka gorko, što jako iznenadi žitelje jer niko nikad nije čuo da starac više nema svoje blago niti se iko igdje pohvalio  kako je stekao bogatstvo i ukrao njegovo blago. 

«Zar je to moguće, niko nije znao gdje skrivaš svoje blago», pitaše žitelji.

«Moje blago, skrivala je duša moja, ali ga ukrade kradljivac  koji ključeve njene ima. I kao da mu nije bilo dosta čuvši jecaje duše  moje, kradljivac se okrenu, i rani me strijelama čežnje« !

Uzdignute ruke bhakta

i svete mantre ko zavjeta znak.

Harmonijum pjesmom opija,

mrdanga srcem ponoć otkucava,

duša tišinom odzvanja.

Zar sam mogao znati

da tišina nasladje pjeva ?

Noći, je li vrijeme susreta sad ?

O, Damodar,

je li vrijeme

da se iskrade srce moje ?

Ispod velova skriva se zabava...

Jay Damodar, pjeva hram,

mermer bjeli rosi suzama,

nestaje lagano

stopala  trag.

Titraj nemirno zaigra.

Zar sam mogao znati

da sreća tako opija ?

Noći, je li vrijeme susreta sad ?

O, Damodar,

je li vrijeme

da se iskrade srce moje ?

Ispod velova skriva se zabava...

Čudesnom igrom skrivaš lice

tamnoputi kradljivče.

Jecajem zaljubljenog

koriš me zbog ljubavi svih.

Zar sam mogao znati

da ljubav i voli, i boli ?

Noći, je li vrijeme susreta sad ?

O, Damodar,

je li vrijeme

da se iskrade srce moje ?

Ispod velova skriva se zabava...

(26.10.1998. Hram Krišna Balaram,  bhakte pjevaju svete pjesme o  Gospodinu Damodaru, kradljivcu maslaca i ja se molim da Damodar milostivo ukrade sve moje ljubavi, osim jedne.)

Gledao sam  zaljubljenog kako Ti stopala pogledom miluje, i tražio dar skriven u njegovim grudima, ne mogodoh naći.

Gledao sam  zaljubljenog kako ruke put neba podiže i pogledima željan doziva i tražio želju skrivenu u njegovim grudima , ne mogodoh naći.

Gledao sam zaljubljenog kako suzama Ime doziva i tražio smisao skriven  u njegovim  grudima, ne mogodoh naći.

Zaljubljeni  dar,  smisao ni želja nema. Samo  čežnju kojom se ljubav natapa.

Koracima hod odzvanja,

dok kapijom prolazim

čelom stepen od kamena  milujem.

O Gospodine moj

ne dozvoli da odem

a da se ne promijenim !

Kuće pujarija i goswamija

tihe su,

mermerom hram popločan,

ja dozivam, pujari reče:

«Zar ne znaš , odmara Radharaman « !?

Tišina samadhija razgoni strah

osmjeh pujarija daruje

ukusan Maha Prasadam,

smješi se Gospodin Šalagram...

O Gospodine moj

ne dozvoli da odem

a da se ne promijenim !

Otvara se zavjesa

pogled Radharamana slama,

vaišnava na rubu zanosa.

List Tulasi zatitra...

O Radharaman

pogledom me kažnjavaš.

Pitanjem na koga Ti nemam odgovor

siromašnog ostavljaš.

Pitaš, kad ću ti se predati !?

Kad se ljepote tvoje nagledam !

(26 27.10.1998. Radha Raman hram. Bhakta pjeva svete pjesme, suze čežnje otiču niz njegovo lice. Ja ne znam ko je sretniji od nas dvojice, onaj koji pjeva ili onaj koji se zatekao tu ?)

Rukom milovah  kamene hramove koji dozivaše, pogledom tražih sjećanje. 

O kameni puti, vječnost se sumrakom prostire !

Tek kad oćutih mir, shvatih čežnju i čuh zvuke dozivanja!

Plači, plači srce moje,

lotosoliki je otišao

a obećao da će doči.

Ostalo je neispunjeno obećanje

I vrijeme da briše tragove.

O, lutanje moje

kada ću stati ?

Prazni hramovi:

Radha Govinda

Radha Vinoda

Radha Gopinatha –

Zovom jecaju.

Lotosoliki je otišao

a obećao da će doći.

Usnuli gatovi  čekaju,

Trava i sveto drveće venu,

prašina čezne za tragovima.

O, lutanje moje

kada ću stati ?

Govardhan brdo čeka

ruku da podigne,

kunda željna tamnoputog kupanja

Yamuna teladi, pastira i zabava...

O, lutanje moje

kada ću stati ?

Plači, plači srce moje

lotosoliki je otišao

a obećao da će doći...

O, lutanje moje

kada ću stati ?

Čežnjom  ću vid isplakati

da bistro oko

vidi Lotosolikog

kad  obećanje ispunjava !

(27.10.1998. Smiraj i sumrak, ukrašene kupole hramova odjekuju čežnjom. Jednom davno Gospodari su ih napustili da čekaju trenutak ponovnog povratka. Sjetih se da sam i ja jednom davno otišao.)

Sjećanje moje varljivo je, samo na jedan život podsjeća a ja čeznem životima !

Želje moje varljive su, stvoriše osjećaj da sam samo jedan život željan a ja željan životima.

Ljubav moja duši mi skrivena. Ja vjerovah da ljubav meni nije darovana,  a ljubav me mori životima.

Evo koraka i dandavat,

čelo se prašinom krasi.

O, sveto Balaram Krišna drvo,

o sveti gatu zabava,

o sveti hodočasnici

evo me  dolazim.

Prosti mi koraci

želja skrivena,

da svakim korakom

promijenim se i ja.

Jutrom sve budno je,

svete kraze vazduh mirišu

i bude se,

psi lutalice hranu traže,

hodočasnici vodama Yamune

vatru u znak poštovanja nude.

Prosti mi koraci,

želja skrivena,

da svakim korakom

promijenim se i ja.

Gamšom ogrnut talasim toplim

žeđ milion života gasim,

medju sadhuima  i brodovima

rukama vodu grabim.

Prosti mi koraci,

želja skrivena

da svakim korakom

promijenim se i ja.

Evo koraka i zora se rađa

rumenim suncem okupana.

I tek upaljena ognjišta,

i  nasmijana lica,

i  ruke nemirne što čapati prave,

i svježi miris insensa

i Vrindavana,

znače li da sam stigao

na kraj mog predugog puta ?

Prosti mi koraci,

želja skrivena

da svakim korakom

promijenim se i ja.

Evo koraka mojih na kraju parikrama

u pijesku išaranih  tragova,

čelo  miluje prašina

i ja nisam suguran,

čiji su bili koraci koje sam vidio

kako odmiču ispred mene ?

Hodočasnika?

Svetih krava !?

Vesele djece i

Plavičastih paunova ?

Moji ?

Ili Njegovi ?

Njegovi...

(28.10.1998 – Vrndavan, sveti obilazak , Parkikram i kupanje u svetoj rijeci Yamuni. Nikada prije moji koraci nisu tako jasno podsjećali na povratak domu.)

Umorih se tugom rastajanja. 

«Zar se ne raduješ ponovnom susretu, šta može  biti veličanstvenije od trenutka kad se željan  čovjek susretne sa čežnjama svojim» , Ti upita !

Ja nisam poput onih čija je misao nedirnuta, čije srce samo jednim ritmom otkucava, ja nisam poput onih koji slobodni mogu otići kad god požele.

«Zar ne znaš da ljubav ne bira, šta može biti veličanstvenije od darovanja onome ko se darovanja ne smatra dostojnim»,Ti upita !

Ja ne nalazim smisao beskonačnog lutanja.

«Zar ne znaš da sve je igra, šta ima veličanstvenije kad se i tvoje srce jednom zaigra, Ti upita i nasmiješi se kao i uvijek!

O, Vrndavan,

sudbina put odredjuje i rastanak.

Sklopljenih ruku

suzama dozivam,

o, Vrndavan

kada ću te ponovo vidjeti ?

Promiču  kuće od slame

sadhui i kupole hramova,

ispraćen pogledom svetih krava

gorkom čežnjom  dozivam,

o, Vrndavan

kada ću te ponovo vidjeti ?

Svega ostah željan.

O, zemljo, prašino

djetinjstva moga,

snovi pusti

hramovi mermerni.

Svega, baš svega ostah željan.

Zov moj odzvanja,

o, Vrndavan

kada ću te ponovo vidjeti ?

Lotosoliki, 

Krišna - Gopala

Radha - Damodar

Radha - Raman,

O, Yamuna,

toplo mlijeko uveče

Girlandi i Radhe – Šyam drveće,

O, sumraku,

Niduvan, 

Seva -Kunj

Radhe – Šyam kund.

Pustinja s dušom jeca,

O Vrndavan,

kada ću te ponovo vidjeti ?

(28.10.1998. Odlazak iz najsvetijeg od svih mjesta u univerzumu. Baš tu na rastanku spoznah svijet tuge i rastajanja i svu  čežnju što nosim je  životima.)

Ono što se kaznom čini prostim i neukim ljudima koje iluzija pokrivačima prekriva  čin je vrhunskog darovanja zaljubljenom.

Ono što su nektari slasni poput susreta i iščekivanja zaljubljenom su otrovne bodlje za dušu ranjivu.

Zašto me kažnjavaš snom

i tišinom?

Sve dok ćutim,

slutim,

nisam ti ni korak bliže.

Zašto  me kažnjavaš ljepotom

i mirom ?

Sve dok dijelim,

želim,

nisam ti ni korak bliže.

Zašto me kažnjavaš istinom

i čežnjom ?

Sve dok ne dam,

gledam,

nisam ti ni korak bliže.

(Hotel u Delhiju, 29.10.1998., jedan dio priče je završen , počinje drugi. Moju dušu natapa osjećaj da je sve drugačije.)

Kaži mi na kojoj strani svijeta sreća počiva, pa da se okrenem na drugu stranu.  Šta je sreća kad se srce  čekanjem izranjava ?

Kaži mi gdje su skrivena blaga nesaglediva, pa da potražim mjesta, skrivena i neugledna. Šta su blaga kada se srce bijedom ogrne kupajući suzama. 

O Crnpurasti,

Šalagram,

kroz sva tri svijeta  odjekuje

moj vapaj.

O Šalagram,

tamnoputim sjajem sjećanje  oživi

i čakrama strah 

i tamu noći rastjeraj !

O Šalagram,

zasljepljen sjajem života

ja izgubio sam vid,

dozvoli da me bar za tren

zaslijepi Crnpurasti sjaj !

O Šalagaram,

samo pogledom

čovjek se veže životima,

dozvoli da me Tvoja ljepota

sveže neraskidivim lancima.

O Šalagram,

samo željom jednom

čovjek se radja  iznova,

dozvoli mi da se rodim ko sluga

ljubavlju zarobljeni.

O Crnpurasti,

Šalagram ,

kroz sva tri svijeta  odjekuje

moj vapaj.

(30.10.1998, Hotel, Calcata,  sjećanje na Gospodina Šalagrama za trenutak je stvorilo osjećaj bespomoćnosti. Ljubav i rastajanje, čežnja i odvojenost za trenutak su postali jedno.)

O, Šalagram...

Hladnim vjetrovima

snježnih vrhova Himalaya

zoveš me,

a ja Ti nemam snage doći !

Vrelom željom

sa dna duše moje,

zoveš me,

a ja nemam snage poželjeti !

Plavim nebom,

ko' oko plavo,

i oblacima što skrivaju planine,

zoveš me,

a ja nemam snage poletjeti.

Kliktajem ptica snažnih krila,

poljima čaja,

mirisom Katmandua

i radosnim smjehom gorštaka,

zoveš me,

a ja nemam snage preći planine.

O, Šalagram !

Tvojom božanskom voljom

sve može biti moguće.

Tvojom milošću

ja Ti mogu doći...

(30.10.1998, 21.30 uveče, meditacija na Gospodina Šalagram, nakon 

izrečene mudrosti : «Jedino je zaljubljen čovjek slobodan« )

Smijah se prostodušnosti svojoj. 

Sve što ja sam zvao tugom bijaše  neizvjesnost neshvatljiva oku moje duše. 

Sve što ja sam zvao nesrećom bijaše uzbudjenje dostojno svečanog trenutka. 

Sve što ja sam zvao vatrom što mi dušu mori bijaše vapaj  ustreptale duše, sred bijelog lotosa.
Podno lotosovih stopala

i mermernih stubova

milost počiva.

Šrila Prabhupad, ki jay !

Mantre, pjesme

i kliktaj paunova

razgone strah.

Tihi šapat ko mantru zbori;

Ja ovdje nisam sam!

Ja nikada nisam sam !

Šrila Prabhupad, ki jay  !

(31.10.1998- samadhi Šrila Prabhupada. Sjećam se kad je rečeno da onaj koji traga nikada nije sam. Vječno je vodjen milošću duhovnih učitelja.)

Ako ikad poželim da se završi traganje moje, o Gospodine moj, na tugu i rastajanje podsjeti me.

Ako ikada poželim da nada i sreća presahnu, jer nada i sreća samo su otrovi na rane koje zaljubljeni osjeća kad čežnjom sagara,  na zvuk Tvoje pjesme podsjeti me.

Ako  ikada pomislim  da Ti baš nikakavog razloga da mi prijatelj budeš nemaš, na svaki dodir i svaki trag, na svaki nemir kojeg nosim u duši životima, podsjeti me.

Dva broda napuštena

čekaju tren smiraja.

Koliko vremena još ?

Koliko vremena još ?

Ganga otiče sred daljina,

rumeno sunce zalazi i pozdravlja...

Koliko vremena još ?

Koliko vremena još ?

Vlati visoke trave miluju trsku

čuje se žamor veselih glasova.

Koliko vremena još ?

Koliko vremena još ?

Poneka ptica prhne

i vjetar zanjiše grane

ćutljivog drveća...

Koliko vremena još ?

Koliko vremena još ?

Ljubav i vatra.

susret i rastajanje,

želja i čežnja

u jedno spojeni.

Gospodine moj,

koliko vremena još ?

Koliko vremena još ?

(31.10.1998. Mayapur – posmatram dva napuštena broda na sprudu na sred Gange.  Zalazak sunca podsjeća da  trenutci prolaze nepovratno. )

Prijatelju moj.

Kako je siromašan čovjek kad se bez igdje ičega nađe u svečanom trenutku koji traži darivanje.

Prijatelju moj.

Kako je nesretan čovjek, kad u trenutku svečanog susreta može samo pognute glave i spuštenog pogleda milovati Lotosova stopala.

Prijatelju moj.

Kako je veličanstven čovjek koji u trenutku ljubavi ne može izreći niti jednu jedinu riječ, od uzbudjenja i radovanja.

Visoke palme,

polja riže u daljini

bijele ptice što nebom plešu...

Vidjeste li tragove

za kojima tragah ja ?

Oblaci tamnoputi,

jezera bistre vode

horizonti daleki...

Vidjeste li tragove

za kojima tragah ja ?

U svijetu traženja

samo su dvije vrste tragača,

oni koji traže savršenstvo,

i zaljubljeni.

Šume pokraj puta,

lotosi bijeli i plavi

spokoju tihih daljina...

Vidjeste li tragove

za kojima tragah ja ?

Drveće banana,

nemirne trske sred jezera

hodočasnici s obala...

Vidjeste li tragove

za kojima tragah ja ?
U svijetu traženja

samo su dvije vrste tragača,

Oni koji traže savršenstvo,

i zaljubljeni.
(01.11.1998 – voz Calcata – Jaganath Puri. Predjeli promiču. Osjećaj da se naša putovanja nikada ne završavaju  osvaja moje srce.)

Izdadoh sva tri  obećanja svoja !

Prvim obećah sebi da me ljepota nikad opčiniti neće.  Zar sam mogao znati da ljepota na izvoru najokrutniji i najmoćniji gospodar je ?

Drugim obećah sebi da me sreća nikada opčiniti neće. Zar sam mogao znati da sreća zaljubljenog sluge nemjerljiva je ?

Trećim obećah sebi da me ljubav nikad opčiniti neće. Zar sam mogao znati značenje ljubavi prije nego me pogodiše strijele čežnje i rastajanja ?

Vidio sam  modre valove

obalom se slamaju

i sunce  s nebom plavim spaja

Gospodine moj,

i pomislih,

kako divno mjesto za mene !

Vidio sam ribare

pletu mreže

na vrelom suncu,

zelene grane borova u daljini

Gospodine moj,

i pomislih,

kako je veliki ovaj svijet.

Vidio sam zelene listove

tropskog cvijeća,

rikša vozače

i ukrase od mermera i sandala

Gospodine moj,

i pomislih,

kako je savršeno...

Vidio sam i tvoj dom

O Gospodine Jaganath,

i pomislih,

kako sam nemoćan

bez Tvoje ljubavi...

(Jagant Puri, plaža, 01.11.1998, u daljini se naziru kupole najstarijeg i najveličanstvenijeg hrama, kojeg zovu Dom Gospodina Jaganatha - Gospodara Univerzuma. )

Kucah na vrata svoga srca

sebe da pronadjem,

tebe da pronadjem,

hram da vidim,

osjetim;

Niko otvorio nije !

Kucah na vrata drugih kuća

da otkrijem

vidješe li tragove

kojima Si se igrao;

Niko otvorio nije !

Kucah na vrata sunca i mjeseca,

tražio lice

i osmjeh Tvoj,

tražio znak, riječ, putokaz;

Niko otvorio nije.

Prestah kucati.

Sklopljenih očiju ko djete pozvah

«O Gospodine  Jagantah

vrata zatvorena otvori

da se s ljubavlju poklonim « !

Otvori se srce,

drugi otvorili kuće

mjesecom i suncem

smijao Si se

i čekao...

Da pokucam.

(04.11.1998, Jaganath Puri. Ispred zatvorene kapije velikog hrama shvatam da ljubav ne poznaje prostor i vrijeme, samo zaljubljenost. )

Negdje u nekom snu,  samo jednom pitao si me :

“Šta je najveće i najtajnije sred duše tvoje. Šta će  vrijeme zaustaviti ?”

Znao sam odgovor ali ne mogodoh reći.

Trebalo je preći preko svih mostova sjećanja i reći zbogom sjenkama prošlosti.

Trebalo je rukom taknuti nebo i zvjezdani prah po licu posuti.

Trebalo je zakoračiti korakom koji puteve duše  zna, koji susret što se nikada nije zbio a oduvijek je tu donosi...

Oblacima tamnoputim,

i brdima što promiču

u daljini horizonta;

Pozovi me !

Poljima riže i jezerima

u kojima se kupaju djeca

sred plavih i bijelih lotosa;

Opčini me !

Svetim kravama što pasu

rijetku travu,

obalama svete rijeke

plavetnilom neba;

Pročisti me !

Drvećem i poljima čaja,

šarenim sarijima

I bakarnim posudama na glavama,

bijelim vitkim pticama

što močvarama gaze;

Podari mi mir  !

Kupolama hramova

i zrakama vrelog  podnevnog sunca,

odjećom rukom radjenom;

Učini da vidim !

Kliktanjem ptica što nisko lete,

poljima i krajolicima

što se svakim trenom daljinama gube;

Učini da čujem !

Mirisom tek pokošene trave

i plamenom ghee lampe,

i Imenom Tvojim,

Gospodine moj;

Probudi me !
(08.10.1998, Putujemo vozom  prema Delhiju. Mantram drevnu mantru satkanu od Svetih Imena. Kapije spoznaje otvaraju moju dušu.)

Kuće od blata

prekrivne slamnatim krovom,

prašnjavi putevi

i žamor razigrane djece...

I MIR !

Gdje sam to već sreo ?

Nemirni  titraji  jezera

u kome se kupa kupač,

i lotos bijeli

na  zelenom listu se otvara...

I MIR !

Gdje sam to već sreo ?

Pognuti ljudi na poljima riže,

tragovi

i drvo zeleno u daljini,

palme i nosači bambusove trske...

I MIR !

Gdje sam to već sreo ?

Šum dalekih vjetrova,

tajanstveni zvuci instrumenata

i pjesma daleka,

paunov ljubavni zov...

I MIR !

Gdje sam to već sreo ?
Ruke  i oči

u molitvu sklopljene,

utonule u zanosu

potpunog predavanja...
I MIR !

Gdje sam to već sreo ?

O Gospodine moj,

da li me to podsjećaš

na trenutak

kad Te zaboravih ?

(08.11.1998, u vozu  Jaganath Puri -  Delhi, prepoznajem tajnovite dubine svoje vlastite duše u sasvim običnim zbivanjima.)

Sjećam se da sam jednom zamolio da mi pokažeš tajnu ljubavi.

Sjećam se da sam rekao : «Ako ja zaboravim Tebe, nemoj Ti zaboraviti mene. Ako se ja Tebe odreknem, Ti se mene nikada ne odreci. Ako moja ljubav prema Tebi presahne, neka Tvoja ljubav pronadje puteve kroz tmine moje» !

Malo kasnije u Tvojoj božanskoj pjesmi Ti si sa osmijehom ponovio: «Zar si zaboravio da Moje obećanje nikada ne ostaje neispunjeno» !

Zaplakalo srce

kad se dodirom hladnih

svetih voda razbudilo.

Zavapih:

«O Gospodine moj,

ja više nikog osim Tebe nemam ! «

Moje  ime, nestalo je,

moj život nepovratom otiče,

moja sudbina okrutna je.

Zaplakalo srce

kad se dodirom mermera

bijelog zapitalo,

kako ću suzama tugu sprati ?

Zavapih:

«O Gospodine moj,

ja više nikog osim Tebe nemam ! «

Moji prijatelji otišli su,

moji snovi nestali su,

moji koraci ne vode nikuda.

Zaplakalo srce

kad se dodirom

lotosovih stopala ispunilo.

Zavapih:

«O Gospodine moj,

ja više nikog osim Tebe nemam ! «

Ovo vrijeme stalo je,

ovo jutro sjalo je,

ovaj sluga,

rodio se !

(09.11.1998 – Delhi, hotelska soba. Doživljavam trenutak u kojem strah postaje mir,  tuga rastajanja čežnja željenog susreta.)

Čuo sam,

govorio Si Gospodine moj!

Točkovima rikša kočija

govorio Si o krugu umiranja, radjanja,

i smrti iz koje rijetki potraže put.

Zabrinutim pogledom prodavačice

rajasthani odjeće

i osmjehom što poziva;

«Gospodine, cijena je vrlo  povoljna

samo danas, samo za vas«,

Pitao Si: «Koja je cijena tvoje ljubavi,

znaš li da moja ništa ne košta ? «

Zvucima swar mandala

što pustinjom odjekuju,

sa dva goluba što se vodama jezera

u sumraku kupaju,

pričao Si priču o letu, i slobodi.

Ipak, Gospodine moj,

ja ti ne znadoh reći zašto oklijevam!

(10.11.1998 –Delhi, na putu prema Jaipuru i Puškaru, dva sveta mjesta smještenim u srcu pustinja.)

Vječni prijatelju moj...

Koliko nemira skrila je duša moja,  kad ogrtač tvoj od ljepote sazdan  sagledah u jednom trenu ?

Vječni Prijatelju moj...

Koliko je tajni ostalo odšaputanih u vjetrovima s dalekih planina, koliko snova sumrakom  u očima ?

O, vječni prijatelju moj...

Dodirom svojim prokleo Si život. Dok sam spavao  sladak mi je bio san a sad kad se probudih, lutam tražeći sve ono što sam  snio životima.

U tišini grada

bijelih hramova

ne pitaj me za moju tugu,

prijatelju moj !

Zaplakaću i nikad neću stati.

Okrenuh se životu zaborava

i sagledah traganje;

- Pusto je

Okrenuh se sjećanju

i sagledah sva sjećanja svoja;

- Prazno je.

U šarenim vrtovima

grada bijelih hramova,

plavog neba i usnulih galebova,

ne pitaj me za tugu

prijatelju moj ?

Zaplakaću i nikada neću stati.

Okrenuh se srcu svom

u potrazi za mirom

i snagom  dušu da sagledam.

Okrenuh se ljubavi

i zaplakah:

«O ljubavi,  nikad  me ne napuštaj ! «

(11.11.1998, Puškar, sveti grad sred pustinje,  u jednom sumraku moje srce je razgovaralo sa vječnim prijateljem dok su umilni zvuci žičanih instrumenata donosili miris jasmina i spokoj.)

Pozvao sam planine

suncem okupane,

jezero prozirno

što titra valovima,

da ugase nemir vatru što stvara.

Odgovora nije bilo !

Pitao sam ulice

prepune prolaznika,

znaju li kuda vode tragovi

i vatre nemira ?

Odgovora nije bilo !

Nemirnim talasima

igralo se sunce,

prastari dah pustinje

donio je odgovor:

Ti si me pozvao

Gospodine moj,

nemirom traganja

tražih te životima !

(11.11.1998, Puškar, na obali jednog svetog jezera meditiram, lotos spoznaje rastao se u mojoj duši čineći moje traganje još ljepšim ali i neizvjesnijim.)

Čarima svoda nebeskog,

sjajem zvijezda treperavih dozivam;

O, lotosove oči

kuda ste se skrile ?

Evo prosjaka

Od sebe i svijeta se krije.

Da li se lutanje  ikada završava ?

Jutro moje rumenilom okupano,

kako ću snovima Ime zvati,

srce slušati

kad sve tako daleko je ?

Lotosovim tragovim

probdio sam noć čekajući

lice punog mjeseca.

Pjesmom paunova

i ćutanjem,

ovaj svijet se zaključava.

O Gospodine lotosovih očiju,

znam da jedino Ti

bijaše svjedok

mog jutra

i suza što bisere nizaše.

(12.11.1998, Puškar, putinja šapuće u jednoj medtaciji u rano jutro. Rumenilo nebo odslikava bojama kakve nikad ne vidjeh prije.)

Promiču kuće grada maharaja,

crvene boje raskošnog lika

i lica jasnih  linija,

i prosjaci na ulici,

i krupne oči nasmijanog dječaka,

i lutkar što pravi živopisne lutke,

i vjetrovi što odmiči s planina.

O Gospodine moj

glasom dozivam,

da li sam sam ?

Nemirnim snom

razbudilo me jutro,

suncem okupane grane

zelenog drveća,

miris cvjetova

i insensa.

O Gospodine moj

glasom dozivam,

da li sam sam ?

(15.11.1998. Jaipur, putujemo prema Delhiju, osjećam da se bliži trenutak rastanka. Osjećam se beskrajno sam.)

Ako me probudiš

zaspaću sanjajući iste snove.

To ime saznati nikad neću

vjetrom se šapuće

Vrata snova zatvaraju se,

čežnja smara sred čekanja.

Kad rukom mahneš

vidjećeš vozove

što se gube u daljine.

Ne reci zbogom

jer iščekivanje ljubavi

ne poznaje tu riječ.

Ponekad, kad se priča završava

dovoljno je reći zbogom.

Duša čežnjom kad sagara

onda nijedno zbogom nije zbogom,

već do vidjenja...

(16.11.1998. Delhi, hotelska soba, skoro rastajanje vatrom sagara moju dušu. O, kako je okrutno vidjeti a onda otići.)

O  ljubavi, vjerna saputnice moja.

Da li tajna  za kojom tragah dušu ranjava ?

O srce, vjerni saputniče moj.

Da li pjesma prestaje na mjestu gdje se radosti i tuge spajaju, gdje  se čežnja odvojenošću liječi.

O radosti duše, vjerna družbenice moja.

Kad me noći tminom pokrivaše, nadom si cjelivala, a ja ne znadoh, nada da li je nagrada ili prokletstvo moje.

Reci

gdje počivaju snovi

i linija neizrecivo spaja ?

O čežnjo moga srca

okovima strgana

da li ću ikada znati ?

O čežnjo moga srca

ćutanjem smorena

da li ću ikada stati ?

Reci

tajnu koju ključ otključava

što tražih ga životima ?

I da li  su stvarna vrata

od milion sunaca sazdana

koja mi duša otvara ?

O čežnjo moga srca

izgovori moje ime

i povedi me !

O čežnjo moga srca,

probudi me !

Probudi me !
(17.11.1998, Delhi. Tek kada se čovjek nadje pred završetkom jednog druženja shvata koliko će mu nedostajati. Na kraju moga puta svaki trenutak dobio je smisao.)

Ako me čekanje smori i čežnja sagori sve što mojoju duši lijepo je... 

Ne uzmi mi  za grijeh ako me nade napuste, rekao sam u jednom sumraku.

U oku zaljubljenog prosjaka ja ne sagledah tugu, samo mir iščekivanja  sa saznanjem šta je nagrada dugog čekanja.
Tiho titra noć

mirisom vjetra  šapučući.
O noći, da li sam

pošao ili došao ?

Prašinom pustinje milovao je

topli vazduh nejasnu sliku

dalekog horizonta.

Glasom pustinjaka

predani sluga je dozivao Gospodara !

O predani, prašino, o pustinjo,

Da li sam došao ili pošao ?

Osmjehom vedrog neba

i sjajem vatrenih ukrasa

razigranih ulica

treperila je slutnja,

U tišini mermernog hrama

Bhajan –

Ni molitva

ni zov,

ni pitanje

ni odgovor:

«O Gospodine moj,

da li sam došao ili pošao

važno mi nije.

Samo neka ti se uvijek vraćam » !
(28.11.1998, Delhi, koračam ulicam, osluškujući noć, sjećajući se svakog trenutka svog putovanja, pitajući se da li se putovanje ikada završava.)

Sjajem ghee lampe

crtao si lik.

Tek da znam,

ja ne odlazim sam .

Osmjehom prolaznika

rastanak su učinio lakšim.

Tek da znam,

ja ne odlazim sam.

Pjesmom izrečenom poslednji put

u sumraku ko' pozdrav, ugasio si bol.

Tek da znam,

ja ne odlazim sam .

Šapatom dalekom

pozvao si srce da zatreperi.

Tek da znam,

ja ne odlazim sam .

O Gospodine moj !

(28.11.1998, Delhi, trenutak pred sam odlazak. Da li se  rodio onaj ko će opisati tugu srca u kojem se susreću čežnja, rastajanje i radost u isto vrijeme ? )

Rekoh zbogom tiho u jednoj noći kada su ghee lampe zatitrale, i suzama jecaj ugušio u grudima.

Zar sad mogu otići, kad sagledah sve čime Si me darivao?

Rekoh zbogom, tiho u jednoj noći kad  je prosjak došapnuo : «Gospodine, vaše su se želje ispunile «!

Zar sad mogu otići kad sam našao sve što sam tražio ?

Rekoh zbogom tiho u jednoj noći, kad se svjetla  pogasiše dok sam lutao ulicama, i kad  me zvuci svetih pjesama ponesoše u predvorje  duše gdje  čežnja i radost, tuga i  rastajanje ko svjedoci stajaše.

Zar sad mogu otići kad se ponovo rodih i sagledah sve živote svoje ?

O Gospodine moj, čežnjom  kažnjavaš one koji se zaljubiše.

Nepoznati pojmovi:

Ašram – utočište, najčešće se misli na duhovnu zajednicu u blizini ili u sklopu hramova.

Balaram – prema vjerovanju, brat Šri Krišne, takodje otjelotvorenje božanskih odlika.

Bharata – današnja Indija,  ime po kralju Bharati koji je po predanju u dalekoj istoriji vladao tim prostorima.

Čakra – sveto obilježje kružnog oblika.

Čapati – okruglo tanko pecivo.

Damodar – jedno od svetih Imena Šri Krišne koje znači: «Onaj koji krade puter «.

Gamša – tradicionalni ogrtač za kupanje.
Ganga – jedna od svetih rijeka u Indiji.

Ghat – malo pristanište na obali svetih rijeka.
Ghee lampe – male svjetiljke napravljene od loptica pamuka umočenih u rastopljeni maslac, koje se upotrebljavaju u svetim obredima.

Girlandi – vijenci od cvijeća koji se nude u znak ljubavi i poštovanja.

Goswami – duhovna titula koja znači: « Onaj ko je gospodar svojih čula «.
Govardhan – brdo u blizini Vrndavana za koje se vjeruje da ga je Krišna držao na malom prstu lijeve ruke poput kišobrana da bi stanovnike Vrndavana zaštitio od potopne kiše.
Govinda – jedno od imena Šri Krišne.

Govinda jezero – sveto jezero u blizini Vrndavana.

Harmonijum – tradicionalni indijski intrument poput klavijatura sa mijehom za sviranje.

Insensi – mirisni štapići poput tamjana.

Jaganath – Ime Boga koje označava « Gospodara Univerzuma» !

Krišna – ime kojim se označava da je Bog onaj koji privlači i štiti sva živa bića.

Kund -  sveto jezero, mjesto okupljanja hodočasnika i asketa.

Maharaj – veliki kralj.

Maha Prasadam – hrana ponudjena u svetom obredu Božanstvu.
Manasa Ganga – sveto jezero u blizini Vrndavana.

Mantra – sveti slogovi koji se izgovaraju, recituju ili pjevaju u različitim duhovnim procesima za samospoznaju.

Mrdanga – tradicionalni indijski  bubanj.
OM – sveta mantra, po vjerovanju početak i kraj svega.

Parikram – obilazak svetih mjesta.
Pujari – sveštenik u hramu.

Radharaman -  Ime Božanstva u istoimenom hramu u Vrndavanu. Vjeruje se da se ovo Božanstvo samomanifestovalo iz jednog svetog crnog kamena, kako bi  ispunio želju ljubavi svog predanog sluge i postalo predmetom obožavanja.

Radha Kund – ime najsvetijeg jezera u Indiji.

Radhe – Šyam – imena Šri Krišhne i Njegove vječne družbenice.

Radhika – ime koje označava Krišninu vječnu družbenicu, otjelotvorenje  Njegove same vrhunske ljubavi.
Rajasthan – pokrajina u indiji. Prema vjerovanju ovo je bila zemlja drevnih kraljeva.
Rikše – mala motorna vozila sa kabinom, tipična za indiju i brz prevoz ulicama velikih gradova.

Roti – okruglo suho pecivo.

Sabji – tradicionalno jelo sastavljeno o povrća.
Sadhu – sveta osoba, asketa, osoba kojoj se odaje poštovanje.
Samadhi – mjesto gdje je pohranjeno tijelo svete osobe. U Indije se tijela svetih osoba i osoba koje su dostigle savršenstvo ne spaljuju.

Sari – jednostavna, tradicionalna indijska odjeća  koju nose žene.
Swar Mandala – žičani tradicionalni instrument.

Šalagram –  Božanstvo u formi svetog crnog kamena.
Šrila Prabhupad – veliki učitelj, osnivač medjunarodnog društva za svjesnost Krišne.

Tilak – komadić gline iz svetih rijeka ili jezera koji se koristi za iscrtavanje svetih oznaka na tijelu.

Kusum Sarowar – sveto jezero u blizini Vrndavana za koje se vjeruje da predstavlja tajanstveni kosmički put kojim mistici putuju unutar univerzuma. Takodjer se vjeruje da ovo jezero nema dna.

Tulasi – sveto drvo. Vjeruje se da samo pogled na ovo malo drvo osobu oslobađa svih grijeha počinjenih u životu.

Yamuna – jedna od najsvjetijih rijeka u Indiji, u kojoj se prema vjerovanju, u svom djetinjstvu kupao Krišna.

Vrjbasi- stanovnik Vrindavana. Vjeruje se da ni jedan stanovnik Vrndavana nije obična osoba, niti se u Vrndavanu može roditi bilo ko ko nije zaljubljen u Krišnu.

Vrndavan – najsvetije mjesto u Indiji. Zovu ga  i «Duhovno srce»  Indije.

